
Jaan
ŋrɔ a

Ǝnyɔnudisa
Wema ǝla a, amǝdɔɖiɖa Jaan kǝ gbǝ nyi ǝhabɔbɔmǝganxo a, i ŋrɔ

ɛ. Ǝ ŋrɔ wema a i a sǝ dǝ ŋusǝn ranmǝ nǝ xɔsǝtɔ wo, nǝ wo a s'ǝtonu
nǝ Mawu, i a ɖo rɔnrɔǹ lǝ woɖeki wo domǝ, i byɔ wo bǝ wo ŋ́ ka
kprɔ vìxo-nukpramǝtɔ wo do o. Ǝnyɔta kǝ lǝ wema mǝ awo ɖoo kǝ:
Rɔǹrɔǹ kidǝ àdòdo.

Cocomǝ kǝ wema a hǝn awo.
Jaan ci Krisosǝntɔ wo (1-3)
Àdòdo kidǝ rɔǹrɔǹ (4-6)
Mi hǝn aye dǝ ǝnukpramǝ àgɔ̀ wo ŋ (7-11)
Ǝ́ tu ǝta nǝ wema a (12-13).

Amǝcici

1 Ǝnyǝ ǝhabɔbɔmǝganxo i lǝ ŋrɔ wema ǝla ɖiɖa ǝwo Àxonɔ* kǝ
Mawu can a. Ǝwo kidǝ ǝviwo wo i ŋ lǝ ŋrɔ ɛ ɖiɖa. Ŋ rɔn mi lǝ

àdòdo mǝ, ŋ nyi ǝnyǝ ɖǝkɛn i rɔn mi o, vɔ̀ a, amǝ kǝ dǝsi àdòdo awo
see i rɔn mi, 2ɖo àdòdo a lǝ mía mǝ, i la lǝ kidǝ mí kǝkǝ sǝ yi. 3Mawu
Dàda a kidǝ Yesu Kriso Dàdà ǝvi na na àfǝnu, àdɔǹnùmǝkpɔkpɔ kidǝ
fàfa mí, nǝ mía nɔ àgbǝ lǝ àdòdo kidǝ rɔǹrɔǹ mǝ.
* 1:1 Amǝ ɖǝ wo bu nɔ bǝ Àxonɔ a nyi ǝhabɔbɔ, i ǝviawo nyi ǝhabɔbɔvi awo.

Àdòdo kidǝ rɔǹrɔǹ
4 Ǝ̀jì jɔ ŋ taŋ, bǝ ŋ kpɔ ǝviwo ɖǝwo l'agbǝ lǝ àdòdo a mǝ, sigbǝ

Mawu Dàdà a dɔ mí a. 5 Ifia, Àxonɔ vǝvǝ, ǝnu kǝ ŋ lǝ byɔ ǝwo a kǝ:
Mi na nǝ mía rɔn míadomǝtɔ wo, ŋ́ nyi ǝs̀ǝ yeyee i ŋ lǝ ŋrɔ ɖiɖa ǝwo
o, vɔ̀ a, ǝs̀ǝ kǝ mí xɔ co gàkǝmǝ mí xɔs̀ǝ a i. 6Rɔǹrɔǹ a, i nyi bǝ mía
nɔ àgbǝ̀ sigbǝ Dàdà a ye sǝ wo byɔ mɔ a; ǝs̀ǝ a i nyi bǝ mía nɔ àgbǝ̀
lǝ rɔǹrɔǹ mǝ sigbǝ mí sǝ e mɔ co gàkǝmǝ mí xɔsǝ a.

7Vixotɔ sùgbɔ gban dǝ xixǝ a mǝ, i na gbǝ bǝ Yesu Kriso ŋ́ zɔn
ŋtiran mǝ va o. Amǝ kǝ lǝ wɔ ǝnǝ a nyi vìxòtɔ, i gbǝ nyi Krisokǝtɔ.
8Mi hǝn aye, nǝ mi ŋ́ ka cɔ miadɔ* wo ku cǝǹcǝn sǝ bù o, vɔ̀ a, nǝ
mia xɔ mia fǝntu see. 9Amǝ ɖǝsyaɖǝ kǝ ŋ́ nɔtǝ d'ǝnukpramǝ Kriso
tɔ ɖǝɖǝ ji o, i gbǝ ji ǝb̀u dǝjia, ŋ́ l'ǝdu kidǝ Mawu o, vɔ̀ a, amǝ kǝ
nɔtǝ dǝ ǝnukpramǝ Kriso tɔ wo ji a, l'ǝdu kidǝ Mawu, i gbǝ l'ǝdu kidǝ
Ǝvia. 10Nǝ amǝɖǝ va miagbɔ, i ŋ́ hǝn ǝnukpramǝ hunna o, mi ŋ́ ka
xɔ ɛ dǝ mia xo mǝ o, mi ŋ́ ka ha ci i kpete o. 11Ɖo nǝ amǝɖǝ ci i a, ǝ
ɖo màma lǝ ǝdɔvɔɛn kǝ i lǝ wɔ a mǝ.

Ǝnyɔ ŋgbǝsitɔ wo.
12Ŋ wɔ ǝnyɔ sùgbɔ ɖɛ i la nu nǝ mi, vɔ̀ a, nyi ji i la ŋrɔ ɛ dǝ wema

ji ɖiɖa mi o, ɖo ŋ lǝ ŋkuvi ɖoɖo mǝ ɖɛ, bǝ ma va miagbɔ, i nyǝŋta
ma nu i nǝ mi, nǝ mí a jìjɔ̀ na nyi brǝbu. 13Tɔɔ nɔvi nyɔrun kǝ Mawu
can a, ǝvia wo ci ǝwo ɖiɖa*.

* 1:8Wema xoxo buwo nu lela bǝ: Míadɔ. * 1:13 Amǝ ɖǝ wo bu nɔ bǝ Nɔvi nyɔru
a kidǝ ǝviawo, nyi ǝhabɔbɔ kǝ mǝ Jaan lǝ a, kidǝ ǝhabɔbɔvi awo

